
Пресс-релиз
2011 йил 1 декабрь куни соат 17:00 да пойтахтимиздаги Ёшлар ижод саройида Халқаро ОИТСга қарши кураш кунига бағишланган акция бўлиб ўтади. Ташкилотчилар: Ижтимоий ташаббусларни қўллаб-қувватлаш фонди (ИТҚФ), Фонд Форум, БМТ Тараққиёт дастури/Глобал фонд, “Келажак овози” ёшлар ташаббуслари маркази, UNFPA, UNAIDSнинг юртимиздаги ваколатхоналари, Соғлиқни сақлаш, Халқ таълими вазирликлари. 
Давлат, халқаро ва жамоат ташкилотлари вакиллари чиқишлари, фотоэкспозиция ҳамда ОИТС/ОИТВ соҳасида фаолият юритаётган ташкилотларнинг касалликни профилактика қилиш борасидаги ахборот материаллари кўргазмаси, мавзуга оид роликлар ҳамда ўзбек эстрадаси юлдузлари иштирокида концерт дастури акция дастуридан ўрин олган.

Тадбирдан кўзланган мақсад ОИТС/ОИТВ ҳақида глобал хабардорлик даражасини ошириш ҳамда касаллик қаршисида халқаро бирдамликни намойиш этишдир. Халқаро ОИТСга қарши кураш куни ушбу соҳада ҳамкорликда фаолият юритаётган давлат, жамоат ва халқаро ташкилотлар эришган ютуқларни муҳокама қилиш ва келгуси ҳамкорлик режаларини тузишнинг ўзига хос майдонидир. Мазкур тадбир ушбу офат ва унга қарши кураш масалаларида эришилаётган ютуқларга жамоат эътиборини қаратиш мақсадини кўзлаган.

Акция, шунингдек, ОИТС/ОИТВ билан яшаётган инсонларга нисбатан толерант муносабатни шакллантириш зарурлигини уқтиради. Барча тушуниш, қўмак, қўллаб-қувватланиш ва парваришланишга ҳақли. ОИТС билан яшаётганлар ҳам шулар жумласидан. Тадбир Орттирилган иммунитет танқислиги вируси тарқалиши муаммосига эътибор қаратиш ва фуқароларнинг ўзи ҳамда яқинлари соғлиғига масъулияти даражасини ошириш мақсадини кўзлаган. 

Акцияда “Келажак овози” ЁТМ фаоллари, халқаро ташкилотлар вакиллари, мамлакатимиздаги нодавлат ташкилотлар (Хотин-қизлар қўмитаси, “Камолот” ЁИҲ, “Ишонч ва ҳаёт”, “Истиқболли Авлод”, “Интилиш”), Республика ОИТСга қарши кураш маркази, журналистлар ҳамда Тошкент шаҳридаги мактабларнинг 9-синф ўқувчилари иштирок этишади. 

2011 йилда Ўзбекистон ОИТС, сил ва безгакка қарши кураш бўйича глобал фонддан “Аҳолининг заиф қатламларида ОИТСга қарши кураш кўламини кенгайтиришни давом эттириш” грантини олди. БМТ Тараққиёт дастури грантнинг асосий ижрочиси эди. Ушбу лойиҳа Президентимизнинг “Ўзбекистон Республикасида ОИВ инфекцияси тарқалишига қарши кураш самарадорлигини оширишга доир қўшимча чора-тадбирлар тўғрисида" Қарори ҳамда Вазирлар Маҳкамасининг “ОИТСга қарши кураш марказларининг ташкилий тузилмасини ва фаолиятини такомиллаштириш чора-тадбирлари тўғрисида”ги  Қарори ҳамда 2009-2011 йилларда Ўзбекистон Республикасида ОИВ инфекцияси тарқалиши профилактикаси бўйича саъй-ҳаракатлар миллий режасига мувофиқ амалга оширилмоқда. 

ИТҚФ ўзининг “Оилада саломатлик” лойиҳаси доирасида “Ишонч ва ҳаёт” ННТ билан ҳамкорлик қилаётган бўлса, “Ўзбекистонда ОИТС билан касалланган одамларнинг ҳаётий зарур бўлган хизматлар олиш имкониятини кенгайтириш: мутахассислар жамоасининг комплекс ёндошуви тизими орқали даволаш, парваришлаш ва қўллаб-қувватлаш ҳамда “тенг-тенггига” услубида маслаҳатчилар тайёрлаш” дастури бўйича ОИТС, сил ва безгакка қарши кураш бўйича глобал фонд ҳамкори сифатида иштирок этмоқда.
Лойиҳа географиясини кенгайтириш ва касалланганлар эҳтиёжларини қондириш мақсадида республикамизнинг 12 вилояти ва Қорақалпоғистон Республикасида мутахассислар жамоаси номзодларини саралаш ва баҳолаш ишлари олиб борилди. 7 та мутахассислар жамоаси (Тошкент шаҳрида 3 та, Тошкент, Самарқанд, Бухоро ва Андижон вилоятларида биттадан) иши йўлга қўйилди. ОИТС билан касалланганларга турли хизматлар кўрсатишга қаратилган ташкилотлар хизмат тизими (ҳуқуқий маслаҳатлар, меҳнат биржалари ва бошқалар) яратилмоқда. 
Лойиҳа доирасида 1800 нафар касалланганларга руҳий-ижтимоий кўмак кўрсатиш ва сифатли тиббий-ижтимоий хизмат олишлари учун имкониятлар яратиш кўзда тутилган. Шу йилнинг ноябрь ойи бошига кўра, ушбу фаолият доирасида 954 киши қамраб олинган. 2012 йилда ҳудудларда яна 7 та мутахассислар жамоаси ташкил этиш режалаштирилмоқда. Юртимиздаги ОИТСга учраганларни бирлаштириш, стереотиплар ва жамиятдан узоқлашишнинг олдини олиш учун шарт-шароитлар яратилаяпти. ИТҚФ ҳудудларда тадбирлар ўтказишга кўмаклашиш, лойиҳа мониторингини олиб бориш ишлари билан шуғулланмоқда.

